
Dell’AneideCanto iv.









113.





Dove scenne so sole all’Occedente,

Pe abbeverare a mare li cavalle;

Dove l’Atrante lo gran cielo ardente

De le stelle sepponta cò le spalle:

Da dove regna la Massilia gente

Venuta è a sta cetà pe munte, e valle

Na certa Signorsì, ch’è profetessa

De li Massilie, e gran sacerdotessa.

Chesta co quattro, o cinco parolelle:

Tira tutte pe naso addove vole;

L’arme dessamorate comme aucielle

Le ’mpresona d’amore a le gajole:

Dà l’arriesto a li shiumme, e fà le stelle

Tornare arreto, e co le soe parole

Chiamma l’ombre, la terra fà tremmare,

E l’arvole porzì fà galloppare.

Pe quanta Dei sò ’n cielo, Anna, te juro,

Cossì Dio me te guarde, sore mia,

E da chella, che sò te n’assecuro,

Ca faccio a forza sta fattocchiaria.

Addonca sore mia, te ne scongiuro,

Na catasta de legna io mò vorria,

Che a lo scopierto all’astreco facisse

’N secreto; e lo perchè non ne dicisse.

D’Anea l’arme, e vestite, che lassaje

Appise a la travacca, e chillo lietto,

Dove l’onore mio se zeffonnaje,

Miette ’n coppa a le legna; e chesto aspetto.

D’Anea ogne mammoria, m’ordenaje,

Che ad ardere s’havesse pe despietto

Chella sacerdotessa: e cossì ditto

Gialloteca se fece, e stette zitto.

